
masan kerilj a cawcau

izua za milingan nua si tjavulungan a pakipapaulingav tua tjaivilivililj
ta pakamanguagq tua kigeten tua sikavaljut.

ka sicuayan mavekelj anan a gemumaguma a cawcau i ginaljan, tazua
nu kemsa tu drusa, tu tjelu ta vat nua vaqu, makayanga ventu tua cawcau
I ginaljan.

izua tu gadaw izua za marekaka ini a pakatjezua ta lalikezaljen a vaqu,
manu sicaca a gemdjeljem aza vaqu a pipariuk sa likezalji. ini a na cuali,
azua i pariuk a vaqu nu tja kesain tja meliav, sa mulaviq a kemasi pariuk,
a cuai anga sepeljugan a umaqg nua kinsa zalja. pasa mintjus tia marekaka sa
maka gezung a mavilad a pasasasav, manu tazua azua cungal, maculju tua
linikezalj a vaqu. pai maljavar tiamadju a marekaka “aicu kemuda itjen tucu
aya?” tazua maljaljauyi tiamadju a marekaka tu masan kerilj, sa miperper a
pasa vukid.

ka masulesulemanga semaumag aza matjaljaljak a kemasi vavua,
pacun tazua umag a na mapeljug a kinsa zalja, lja neka tia marekaka, samalji
sa magutjau aza matjaljaljak, saka pakirimu azua matjaljaljak a vaik a
sema ginaljan a kemin a kivavadag, ljakua inia djemumak. maqutjau aza
kama sa tjemautjav a pasa vukid “inu mun, a mreka ku aljak?”

manu sevacag azua drusa kerilj, kemljang azua matjaljaljak tu

mareka aljak niamadju. kivadaq aza kama “aku namayatucuanga mun
aya?” givu aza kerilj “kama, kina djavadjavai, inikanga men a makaya
kicepeliv a masan cawcau, nu tjaivililj nu natemugut mun tua vaqu, tjara
men a mangtjez a keman aya.” ka makagaqivu aza kerilj, mipereper a
pasa vukid. kemasizuanga nu kemsanan tu drusa, tu tjelu tua vat nua vaqu,
ini ka makayanga ventu tua cawcau i ginaljan, tjaratjen a pakaliav a kemsa.
a tja sevalitan kemeljang tu pazangal a gemuma a masengseng,
vanasika macaqu taiamadju a pakamanguag.
sa tjitjen a tjaivilivililj, kemasi mazai tua milingan sipasemalau tja
nuitjen, tua tja sipakamanguacan ta lami, nakuya a vaneric a mapalak, mana

mezua tja kinigedjenan sa makaya itjen a manguaq a patjepalalaut.

